
Hverjir fóru

Anna Karen Hauksdóttir, stjórnarmaður í SÍB og starfandi formaður starfsmannafélags ÍSB. 

Aðrir þátttakendur voru 10 manns frá Svíþjóð, Noregi, Danmörku og Finnlandi.

Hvaða atburður, hvar?

Jafnréttisfundur NFU sem haldinn var að þessu sinni í Stokkhólmi 20.-21. september 2005.

Helstu efni sem voru til umfjöllunar

Meginefni fundarins var hvernig má hvetja/örva konur til að sækja í hærri stöður og tengslanet kvenna.  Þá var einnig rætt um kvenlægar og karllægar stjórnunaraðferðir. 

Markmið fundarins er að upplýsa nefndarmenn, efla tengsl og samvinnu norrænna landa í jafnréttismálum þar sem einnig er rætt um alþjóðlega samvinnu. Reynt er að miðla því sem gert er í hverju landi. 

Helstu efni og erindi:

· Michaela Stenman frá starfsmannaþjónustu SEB kynnti samstarfsverkefni fjögurra landa sem styrkt er af ESB. Viðfangsefnið er  “Women to the top” og verður  helsta verkefnið það að halda úti gagnlegri heimasíðu http://www.women2top.net/  Síðunni mun verða viðhaldið reglulega með tilliti til þarfa kvenna sem vilja ná meiri árangri í starfi og sækja hærra upp metorðastigann. Síðan er ekki síður hugsuð fyrir atvinnurekendur. Á henni má finna helstu upplýsingar um jafnréttismál, m.a. svokallað verkfæri/hjálpartæki sem gott er að grípa til, aðferðir, staðreyndir, minnisatriði og ýmis dæmi úr atvinnulífinu, s.s. hvernig á að fá konur til að sækjast til metorða? Hvaða aðferðir á að nota? Eiga fyrirtækin t.d. að gera meira af því að sækja/hvetja konur í hóp umsækjenda um stjórnunarstörf?  Á heimasíðunni er einnig tekið á öðrum jafnréttismálum í víðustu mynd og ekki á eingöngu að fjölga konum í æðstu stöðum heldur einnig að jafna kynjahlutföll í sem flestum störfum. 

· Cristina Riddarcrona ráðgjafi og sérfræðingur í þjálfun leiðtoga, liðsmanna og hópa. Hún fjallaði um “hvernig er að vera yfirmaður og leiðtogi”. Hvað felur það í sér? Mismunur kven- og karlstjórnenda? Er raunverulegur munur eða er það goðsögn að svo sé? Ef það er munur, í hverju liggur hann þá? Liggur munurinn í arðsemi, samstarfi eða viðmóti? Rædd var kvenlæg og karllæg stjórnun í sögulegu sjónarmiði. Hvaða möguleika eiga konur á móti körlum í framtíðinni? Er leiðin upp metorðastigann grýttari fyrir konur en karla? Unnið var í hópum og voru miklar umræður um málefnið, margar góðar hugmyndir komu fram sem unnið var með. 

Á fundinum var rætt um árangur og eftirfylgni í hverju landi fyrir sig og stöðu jafnréttismála í samhengi við umrætt málefni. Þátttakendur skiptust á skoðunum og kynntu tengd málefni frá sínu heimalandi. 

Áhugaverðustu atriðin

Fyrirlestur Cristina Riddarcrona ráðgjafa var gagnlegur ekki síst þær hugmyndir sem hópavinnan leiddi af sér.
Jafnréttisstefna - falleg á blaði en ekki í framkvæmd?

Það er áhyggjuefni okkar sem störfum að jafnréttismálum hversu fyrirtækin vinna ómarkvisst eftir jafnréttisstefnu sinni, ef hún er þá til. Í Finnlandi verða sett refsilög í júní 2006 sem munu taka á þeim fyrirtækjum sem ekki vinna eftir lögunum og hafa ekki mótað eða framfylgt stefnum í þeim málum.

Hvatning fyrir konur að sækja í hærri stöður.

I Nordea er nýbúið að koma af stað leiðtogaverkefni sem um 20 konur, starfsmenn Nordea eru þátttakendur að. Verkefnið er ætlað konum sem gegna mismunandi stöðum innan fyrirtækisins og stendur yfir í 18 mánuði. Verkefnið er unnið með vinnu og hittast þær nokkrum sinnum á tímabilinu. Yfirmaður þeirra vinnur markvisst með þeim og er þeim fenginn “mentor” til aðstoðar. Markmiðið er að í lok verkefnisins séu þær betur í stakk búnar til að sækja í hærri stöður innan fyrirtækisins.

Launajafnrétti kynjanna náð að fullu eftir 250 ár.

Það kom fram í umræðunni að þó Svíar séu fremstir í stöðu jafnréttismála í heiminum þá hefur launamismunur kynjanna ekki breyst þar síðan 1970.  Sláandi var þegar vitnað var í danska rannsókn en þar segir að með óbreyttu starfi að jafnréttismálum verði jöfnum launum kynjanna náð eftir 250 ár.

Ákveðið var að næsti fundur verði í Osló dagana 5.-6. apríl n.k. og þema fundarins verður Tekjumunur með tilliti til kyns og aldurs. 

